
ᔖᔥ ᓂᔥᑐᐱᐳᐦ ᐱᒥᐱᔨᐦᑖᐎᒡ ᐄᔨᔨᐤ ᒧᐱᓕᑏ ᐋᐦ ᐱᒫᐹᑭᒧᐦᑖᐦᒡ 

ᐅᑖᐦ ᐱᓖ ᑖᐃᒥᓐ ᐅᑖᐹᓂᒫᔅᑭᓈᐦᒡ ᑭᔮᐦ ᐱᑐᑖ ᐋᐦ ᐄᑎᒧᔨᒡᐦ ᒫᔅᑭᓂᐤᐦ ᐊᓂᑖᐦ ᐄᔑ ᐄᔨᔨᐤ 
ᐃᐦᑖᐎᓂᐦᒡ 

ᐅᑖᐦ ᐊᑎᒫᐲᓯᒻ ᓈᓈᓂᒌᒻ ᒥᔥᑏᐦ ᐋᐱᑎᓐ ᐋᐦ ᐋᔔᔨᒥᐦᐄᑐᓈᓂᐎᒡ 

ᒋᓵᓰᐲ, ᑯᐯᒃ - ᑭᔅᑭᑎᓂᐲᓯᒻ 11, 2024 ᐄᔨᔨᐤ ᒧᐱᓕᑏ ᐅᑖᐦ ᐊᑎᒫᐲᓯᒻ ᐙᐦᒋ ᑎᐲᐙᐅᓰᓈᓂᐎᒡ ᐋᐦ ᐋᔔᔨᒥᐦᐄᑐᓈᓂᐎᒡ 
ᑭᔮᐦ ᒥᔖᐤ ᐅᑖᐦ ᐄᑖᐦᒑ ᒑ ᒌᐦ ᐄᔑ ᐋᐱᑎᐦᒡ ᐄᔨᔨᐅᔅᒌᐦᒡ ᑭᔮᐦ ᐅᑖᐦ ᒉᐃᒥᔅ ᐯᐃᐦ, ᐋᐅᒄ ᓂᔥᑐᐱᐳᓐᐦ ᐹᒥᐱᔨᒡ ᑭᔮᐦᓈᓈᓂᒋᒻ 
ᐊᑎ ᒥᔖᐤ ᐊᓂᑎᐦ ᒑ ᒌᐦ ᐋᐱᑎᐦᒡ᙮ ᒋᔑᐱᔨᐤ ᐅᑖᐦ ᐱᓖ ᑖᐃᒥᓐ ᒫᔅᑭᓈᐦᒡ ᓈᓈᓂᒌᒻ ᒥᔥᑏᐦ ᒑ ᒌᐦ ᐋᐱᑎᐦᒡ ᐄᔨᔨᐤ ᒧᐱᓕᑏ ᑭᔮᐦ 
ᐊᓂᑖᐦ ᐄᔑ ᐋᐦ ᐱᔅᒑᒧᐦᒡᐦ ᒫᔅᑭᓂᐤᐦ, ᒑ ᒌᐦ ᐊᔨᒥᐦᐄᑐᓈᓂᐎᒡ ᑭᔮᐦ ᓂᓈᐦᑭᐤ ᒑ ᒌᐦ ᐄᔑ ᐋᐱᑎᐦᒡ, ᐋᐦ ᓯᑭᒑᔨᐦᑖᑯᐦᒡ ᑭᔮᐦ ᐋᐦ 
ᐙᐦᒋᔨᐙᒡ ᐋᐦ ᐋᐱᒋᔥᑖᒡ ᐅᑖᐦ ᐊᐙᓂᒌ ᐙᒋᒡ, ᐃᔮᐱᑎᓰᓈᓂᐎᒡ, ᑭᔮᐦ ᐋᐦ ᐱᐹᒥᐱᔨᒡ ᐊᐙᓂᒌ ᐅᑖᐦ ᐊᑎᒫᐲᓯᒻ᙮ 

ᒥᔥᑏᐦ ᐋᐦ ᒌᐦ ᐋᐱᑎᔒᔥᑎᑭᓂᐎᒡ ᐆ ᑳ ᐐᐦ ᐃᐦᑐᑎᑭᓂᐎᒡ ᐄᔨᔨᐤ ᒧᐱᓕᑏ ᒌᐦ ᒋᓯᒑᔨᐦᑎᒥᐦᐄᑯᐎᒡ ᒥᔥᑏᐦ ᐋᐦ ᒌᐦ ᐱᒋᔅᑎᓈᒡ ᔓᐎᔮᓐᐦ, 
ᑭᔮᐦ ᑳᐦᓈᑖᐦ ᑭᔮᐦ ᑯᐯᒃ ᑎᐹᔨᒋᒑᓯᐤᐦ $57 ᒥᓕᔨᓐ ᐄᔥᐱᔥ ᐋᐦ ᒌᐦ ᐹᒋ ᐱᒋᔅᑎᓈᔨᒡᐦ᙮ ᓈᔥᑖᑆᐦ ᒋᔥᑎᒫᐎᓐ ᒑ ᒌᐦ ᓅᔅᒋᐦᑖᑭᓂᐎᒡ 
ᐊᓂᑖᐦ ᒑ ᒌᐦ ᐋᐱᑎᐦᒡ ᐄᔨᔨᐤ ᒧᐱᓕᑏ ᐅᑖᐦ ᐱᓖ ᑖᐃᒥᓐ ᒫᔅᑭᓈᐦᒡ, ᒫᔅᑭᓂᐤᐦ 109, 113 ᑭᔮᐦ 167 ᑳ ᐄᑎᓯᓈᑖᒡᐦ, ᑭᔮᐦ ᐊᓂᐦᐄ 
ᐹᔅᒑᒧᐦᒡ ᒫᔅᑭᓂᐤᐦ ᐅᑖᐦ ᐄᔑ ᐄᔨᔨᐤ ᐃᐦᑖᐎᓂᐦᒡ᙮ ᐆ ᒑ ᐋᑎ ᐱᒥᐱᔨᒡ ᓈᐤ ᑎᐦᑐᐱᐳᓐᐦ ᐄᔨᔨᐤ ᒧᐱᓕᑏ, ᓂᒧᐐ ᐋᐦᒋᐱᔨᔨᐤ ᐊᓂᔮ 
ᐙᐦ ᐄᔑ ᐃᐦᑐᑎᐦᒡ - ᑯᐃᔅᒄ ᑭᔮᐦ ᒑ ᒥᔻᐱᑎᓂᔨᒡ ᑭᔮᐦ ᒑ ᐋᐱᑎᓂᔨᒡ ᐊᓂᔮ ᐋᐦ ᐅᔥᑳᔨᒡ ᒑᒀᔨᐤ ᐅᑖᐦ ᐄᔑ ᐄᔨᔨᐅᔅᒌᐦᒡ ᐃᐦᑖᐎᓂᐦᒡ 
ᑭᔮᐦ ᒉᐃᒥᔅ ᐯᐃᐦ᙮ 

“ᐅᑖᐦ ᐄᔑ ᐅᑖᐦᒡ ᓂᔥᑐᐱᐳᓐᐦ, ᐄᔨᔨᐤ ᒧᐱᓕᑏ ᒥᐦᒑᑐ ᐃᐦᑖᐎᓂᐦᒡ ᔖᔥ ᒌᐦ ᐋᐱᑎᓐ, ᐊᓂᑎᐦ ᑳᐦ ᐅᐦᒋ ᒋᔥᒋᐱᔨᒡ ᒥᓯᐙ ᒑ 
ᐊᑯᑎᓂᐦᐄᒑᐱᔨᒡ ᐅᑖᐦ ᐃᐦᑖᐎᓂᐦᒡ ᑭᔮᐦ ᐐᐱᒡ ᐅᑖᐦ ᐄᔑ ᒥᓯᐙ ᒫᔅᑭᓂᐤᐦ ᐋᐦ ᐱᒥᒧᒡᐦ᙮ ᔖᔥ ᓂᒌᐦ ᐃᐦᑐᑖᓈᓐ ᐊᓐ ᑳ ᐐᐦ ᐄᔑ 
ᐃᐦᑐᑎᒫᐦᒡ - ᒑ ᒌᐦ ᐃᐦᑎᑎᒫᐦᒡ ᒑ ᒌᐦ ᒥᔻᐱᑎᐦᒡ ᐋᐦ ᐋᔔᔨᒥᐦᐄᑐᓈᓂᐎᒡ ᐋᐦ ᐐᐦᒑᑐᒥᑭᐦᒡ ᐊᓂᐦᐄ ᑯᑎᒃᐦ ᑲᒻᐱᓃᐦ ᐆ ᐋᑖᐱᑎᑎᐦᒡ 
ᑭᔮᐦ ᒫᒃ ᐊᑎᑎᐤ ᒑ ᒥᔻᒡᐦ ᐋᔑᓈᑯᐦᒡ ᐅᑖᐦ ᐲᓯᒸᐦᑖᐦᒡ,” ᐃᔨᐤ ᐦᐃᓐᕇ ᑲᓪ, ᐊᓐ ᓈᑳᓂᔥᑭᐦᒃ ᐅᔮ ᑲᒻᐱᓃᔨᐤ ᐄᔨᔨᐤ ᒧᐱᓕᑏ᙮ “ᓈᔥᑖᑆ 
ᓂᒥᒥᐦᒋᓰᓈᐦ ᐊᓐ ᑳ ᐄᔑ ᐃᐦᑐᑎᒫᐦᒡ ᐅᑖᐦ ᐄᔑ ᓃᔥᑖᒥᐦᒡ ᐋᐦ ᐐᐦ ᐄᔅᐱᔨᐦᑖᔮᐦᒡ᙮ ᔖᔥ ᒫᒃ ᐋᐦ ᐋᐱᑎᐦᒡ ᐅᑖᐦ 14 ᐋᐦ ᐄᑎᐦᑎᐦᒡᐦ 
ᐃᐦᑖᐎᓐᐦ, ᐅᑎᐦ 381 ᑳ ᐄᑎᓯᓈᑖᒡ ᒫᔅᑭᓂᐤ, ᑭᔮᐦ ᓈᓈᓂᒌᒻ ᐅᑖᐦ ᒫᔅᑭᓈᐦᒡ ᐋᐦ ᐋᐱᑎᐦᒡ, ᓈᔥᑎᔨᒡ ᒥᓯᐙ ᑳᒥᒥᔖᒡᐦ ᒫᔅᑭᓂᐤᐦ ᐋᐦ 
ᐋᐱᑎᐦᒡ ᑭᔮᐦ ᐊᓂᑖᐦ ᐋᐦ ᐋᑎ ᐱᐱᔅᒑᒧᒡᐦ ᒫᔅᑭᓂᐤᐦ ᐋᐅᒄ ᒦᓐ ᔮᔨᑖ ᒑ ᐐᐦ ᐃᐦᑐᑎᒫᐦᒡ᙮”  

ᐄᔨᔨᐤ ᒧᐱᓕᑏ ᐋᔪᐎᑯᓐᐦ ᐙᐦ ᐋᐱᒋᐦᐋᒡ ᐊᓂᔮᐦ ᐊᐙᔨᐤᐦ ᐙᐦᒋᔨᒡᐦ ᐄᔨᔨᐤ ᐃᐦᑖᐎᓂᐦᒡ ᐋᐦ ᔖᐳᒋᔅᒑᔨᐦᑎᒥᔨᒡᐦ ᐅᑖᐱᑎᓰᐎᓂᐙᔨᐤ 
ᐅᑖᐦ ᐋᐦ ᐄᔅᐹᔨᒡᐦ ᐋᐱᑎᓰᐎᓐᐦ ᓈᑎᐙᔨᐦᑖᑯᓂᔨᒡᐦ, ᐊᑎᑎᐤ ᓈᐅᔥ ᒑ ᒌᐦ ᒥᔪᒋᔅᒑᔨᐦᑎᐦᒡ ᐋᔑᓈᑯᓂᔨᒡᐦ ᐅᑖᐦ ᐊᑎᒫᐲᓯᒻ ᐃᐦᑖᐎᓐᐦ᙮ 
ᐊᓂᔮ ᒫᒃ ᓃᔥᑖᒥᐦᒡ ᐋᐦ ᐋᐱᒋᐦᐋᒡ ᐊᐙᔨᐤᐦ ᐅᑖᐦ ᐄᔨᔨᐤ ᐃᐦᑖᐎᓂᐦᒡ ᐙᐦᒋᔨᒡᐦ ᑭᔮᐦ ᐊᓂᔮᐦ ᐅᒥᓯᓂᐦᐄᒑᐅᑭᒥᑯᐙᐤᐦ ᐅᑖᐦ ᐋᐦ 
ᐄᐦᑎᑯᓂᔨᒡᐦ, ᐋᑯᑎᐦ ᐊᑎᑎᐤ ᐙᐦᒋ ᒋᔅᑯᑎᒧᐙᒡ ᐅᑖᐱᒋᐦᐋᑭᓂᐙᐤᐦ ᑭᔮᐦ ᐋᑯᑎᐦ ᒑ ᐙᐦᒋᐱᔨᔨᒡ ᐊᑎᑎᐤ ᐋᐦ ᐄᔥᐹᔨᒡ 
ᐋᐱᑎᓰᐎᓂᔨᐤ ᒑ ᒌᐦ ᒥᔮᑭᓂᐅᐎᔨᒡᐦ ᓈᐅᔥ ᒑ ᒌᐦ ᐱᒥᐱᔨᒡ ᓃᔥᑖᒥᐦᒡ ᐋᐦ ᐄᔑ ᓂᐦᑖᐅᒋᐦᒡ ᐆ ᐋᐱᑎᓰᐎᓐ ᐅᑖᐦ ᐊᑎᒫᐲᓯᒻ᙮ 

“ᐹᔨᒄ ᐊᓐ ᒑᒀᓐ ᑳ ᐱᐦᑯᐦᑖᑭᓂᐎᒡ ᓈᔥᒡ ᒫᒥᐦᒋᐦᐄᑯᔮᓐ ᐋᐦ ᒌᐦ ᐐᒋᐦᐄᐙᔮᓐ ᐋᐅᒄ ᐋᐦ ᐅᔥᑳᒡ ᒑᒀᓐ ᐋᐦ ᐋᐱᑎᐦᒡ ᑭᔮᐦ ᐋᐦ ᒋᐦᔅᑎᒫᐎᐦᒡ 
ᐋᐱᑎᓰᐎᓐ ᐅᑎᐦ ᐄᔨᔨᐤ ᐃᐦᑖᐎᓂᐦᒡ ᐋᐦ ᐅᐦᒌᒡ ᐊᐙᓂᒌ ᐋᐦ ᐱᒦᐦᑭᐦᒡ᙮ ᐋᑯᑖᐦ ᐋᔑᓈᑯᐦᒡ ᐄᔨᔨᐤ ᒧᐱᓕᑏᔅ ᒌᔮᓂᐤ ᐋᐅᒄ ᐙᐦᒋ ᒌᐦ 

ᐅᔑᐦᑖᑭᓂᐎᒡ ᑭᔮᐦ ᒋᔮᓂᐤ ᐊᔅᒌᐦ ᐅᔑᐦᑖᓈᓂᐤ,” ᐋᔪᐎᒄ ᒦᓐ ᑳ ᐄᔑ ᐐᐦᑎᐦᒃ ᐦᐁᓐᕇ ᑲᓪ, ᐅᑖᐦ ᐅᐦᒋ ᒋᓵᓰᐲ ᒥᓯᓂᐦᐄᒑᐅᑭᒥᑯᐦᒡ 
ᐋᐦ ᒌᐦ ᐅᐦᒋ ᐊᔨᒥᑦ᙮ 

ᐋᐦ ᓈᐅᔖᐳᐦᒡ ᐃᐦᑖᐎᓐᐦ ᐅᑖᐦ ᐊᑎᒫᐲᓯᒻ, ᐄᔨᔨᐤ ᒧᐱᓕᑏ ᐋᑯᑎᐦ ᔖᔥ ᐃᔮᐱᑎᐦᒡ, ᒋᒡ ᑭᔮᐦ ᐊᓂᑖᐦ 381 ᐋᐦ ᐄᒋᔥᑖᒡ ᐱᓖ 
ᑖᐃᒥᓐ ᒫᔅᑭᓂᐤ ᐋᐦ ᒋᐱᐦᒌᓈᓂᐎᒡ, ᑭᔮᐦ ᐊᐅᔥᑖᐦ ᓃᔓᔖᑦ ᐅᔥᑳᐤᐦ ᑳᑯᑳᓂᑳᐳᐎᐦᒡ ᐊᓂᑎᐦ ᒑ ᒌᐦ ᐅᐦᒋ ᐋᐱᑎᐦᒡ ᐋᐦ 
ᐋᔔᔨᒥᐦᐄᑐᓈᓂᐎᒡ ᒌᐦ ᐎᔨᑳᐳᐎᐦᑖᑭᓂᐤᐦ᙮ ᐐᐱᒡ ᒫᒃ ᒋᑭ ᐋᐱᑎᓐᐦ ᐊᑎᑎᐤ ᓂᓈᐦᑭᐤ ᐅᑖᐦ ᐱᓖ ᑖᐃᒥᓐ ᒫᔅᑭᓈᐦᒡ ᒑ ᒌᐦ 
ᐋᔔᔨᒥᐦᐄᑐᓈᓂᐎᒡ, ᑭᔮᐦ ᐙᔅᑳ ᒋᓵᓰᐲᐦᒡ, ᒪᑕᑲᒦ, ᐙᐙᓂᐲ, ᓓᐯᓪ-ᓱᕐ-ᑫᕕᔻᓐ, ᔖᐯᐃ ᑭᔮᐦ ᔑᐳᑯᒨ᙮ ᓂᒧᐐ ᒫᒃ ᑭᑎ ᐴᓂᐱᔨᔨᐤ 
ᐄᔨᔨᐤ ᒧᐱᓕᑏ ᐋᐦ ᐅᔑᐦᑖᑦ ᐅᑖᐦ ᔮᔮᐤ ᒫᔅᑭᓈᐦᒡ ᐊᓂᑎᐦ ᒑ ᒌᐦ ᐅᐦᒋ ᐋᐱᑎᓂᔨᒡ ᒑᒀᔨᐤ ᐋᐦ ᐋᔔᔨᒥᐦᐄᑐᓈᓂᐎᐎᔨᒡ ᑭᔮᐦ 
ᐐᐦᒋᔨᐱᔨᐦᑭᒧᒡ ᒫᒀᒡ ᐱᒥᐱᔨᔨᒑ 2025 ᐋᐦ ᐱᐳᓂᔨᒡ, 46 ᑯᑣᔖᑉ ᑳᑯᑳᓂᑳᐳᐎᒡᐦ ᒋᑭ ᐎᔨᑳᐳᐎᐦᑖᑭᓂᐤ ᒫᒀᒡ ᐆ ᐱᒥᐱᔨᒑ 
ᐋᐱᑎᓰᐎᓐ᙮ 
 

ᐊᑎᑎᐤ ᒫᒃ ᐐᐦ ᒋᔅᒑᔨᐦᑎᒫᒀ ᒑᒀᓐ ᐅᐦᒋ ᐄᔨᔨᐤ ᒧᐱᓕᑏ ᐋᔅᐱᔨᔨᒡ ᐅᑖᐱᑎᓰᐎᓂᐙᐤ ᑭᔮᐦ ᐊᓂᔮ ᒑᒀᔨᐤ ᐙᐦ ᐱᒥᐱᔨᐦᑖᒡ ᐅᑖᐦ 
ᐄᔑ ᓃᔥᑖᒥᐦᒡ, ᑭᔮᐦ ᐐᐦ ᐙᐱᐦᑎᒫᒀ ᐊᔅᒌᐅᓯᓂᐦᐄᑭᓐ ᐊᓂᑎᐦ ᒑ ᐋᑎ ᐋᐱᑎᓰᓈᓂᐎᒡ, ᒫᐅᑖᐦ ᒑ ᐄᔅᐱᔨᔮᒄ ᓂᑐᐙᐱᐦᒋᑭᓐ ᐋᐦ 
ᐋᐱᒋᔥᑖᔮᒄ  eeyoumobility.com᙮  

 
ᐄᔨᔨᐤ ᒧᐱᓕᑏ ᐋᐦ ᑎᐹᑎᑖᒡ: 

ᐋᔪᐎᒄ ᐋᔑ ᐋᐱᑎᔒᔥᑎᐦᒃ ᐄᔨᔨᐤ ᒧᐱᓕᑏ ᐋᐦ ᒥᔻᔨᒡ ᑭᔮᐦ ᐋᑳ ᓈᔥᒡ ᐋᔨᒥᒋᔥᑖᑯᓂᔨᒡ ᒑ ᒌᐦ 
ᐋᔔᔨᒥᔨᐦᐄᑐᓈᓂᐎᐎᔨᒡ ᐅᑖᐦ ᒥᓯᐦᑖ ᐄᔨᔨᐅᔅᒌᐦᒡ ᑭᔮᐦ ᒉᐃᒥᔅ ᐯᐃᐦ ᑯᐯᒃ ᑭᔮᐦ ᐋᐅᒄ ᒥᒄ ᐐᔨ ᐋᐦ ᐃᐦᑎᑎᐦᒃ 
ᐅᔮ ᒑ ᒌᐦ ᐄᔑᓈᑯᓂᔨᒡ ᐅᑖᐦ ᒥᓯᐙ ᐹᔨᑯᔥᑖᐤ ᐋᐦ ᐄᐦᑎᑎᓂᔨᒡᐦ ᐄᔨᔨᐤ ᐃᐦᑖᐎᓐᐦ ᐅᑖᐦ ᐄᔨᔨᐅᔅᒌᐦᒡ, ᒥᓯᐦᑖᔅᑭᒥᒡ 
ᑳᐦᓈᑖᐦ ᒑ ᒌᐦ ᐋᐱᒋᔥᑖᒡ ᐊᓂᒌ ᐄᔨᔨᐤ ᒧᐱᓕᑏ ᐃᔮᐱᒋᔥᑖᒡ᙮ ᒥᓯᐙ ᐋᐦ ᑭᓂᐙᐱᐦᑎᑭᓂᐎᐎᔨᒡ ᐊᓂᔮ 
ᐅᑖᐱᑎᓰᐎᓂᐙᐤ ᐋᔥᐱᔑ ᑭᔅᒋᐦᐅᒡ ᑭᔮᐦ ᐅᑖᐦ ᐊᑎᒫᐲᓯᒻ ᐋᐦ ᔒᑐᔥᑭᐙᑭᓂᐅᐎᒡ ᐋᑯᑎᐦ ᒫᔪᐱᔨᐦᐄᑯᒡ ᒑ ᒌᐦ 
ᐋᐱᒋᔥᑖᒡ ᐋᐦ ᐅᔥᑳᔨᒡ ᒑᒀᔨᐤ ᓈᑎᐙᔨᐦᑖᑯᓂᔨᒡ ᑭᔮᐦ ᓈᔥᒡ ᐋᐦ ᐐᐦ ᐅᐦᒋᐦᐄᑐᓈᓂᐎᐎᔨᒡ ᐅᔮ ᓂᓈᐦᑭᐤ ᑲᒻᐱᓃᐦ 
ᒑ ᒌᐦ ᐱᒥᐱᔨᐦᑖᔨᒡᐦ ᐐᔨᐙᐤ ᐱᔅᒋᔮᒑᐅᐎᒡ ᒑ ᒌᐦ ᐱᒥᐱᔨᐦᑖᒡ ᐙᐦᔨᐤ ᐋᐦ ᐄᔑ ᐊᔨᒥᐦᐄᑐᓈᓂᐎᐎᔨᒡ ᐅᑖᐦ 
ᐄᔨᔨᐅᔅᒌᐦᒡ ᑭᔮᐦ ᒉᐃᒥᔅ ᐯᐃᐦ ᑭᔮᐦ ᓂᓈᐦᑭᐤ ᑲᒻᐱᓃᐦ ᐋᐱᒋᐦᐄᑯᐎᒡ᙮  
 

ᐄᔨᔨᐤ ᑳᒻᐱᓃ ᐋᐦ ᑎᐹᑎᑖᒡ: 

ᐋᑯᑎᐦ ᑳ ᐅᐦᐱᑳᐳᐎᒡ ᐄᔨᔨᐤ ᑲᒻᐱᓃ 1986 ᑳ ᐄᑎᓯᓈᑖᒡ ᐋᐦ ᐱᐳᐦᒡ ᐋᔑ ᒥᓯᓈᑖ ᓛᑭᕌᓐ ᓂᔅᑯᒧᐎᓐ (1986) ᐋᐦ ᒌᐦ ᒥᓯᓂᐦᐅᓱᒡ 
ᐄᔨᔨᐅᒡ, ᑯᐯᒃ ᐅᔅᑯᑎᒥᐦᒑᓯᐤ ᑭᔮᐦ ᑯᑎᑭᒡ ᐊᐙᓂᒌ᙮ ᐅᑖᐦ ᐅᐦᒋ ᐙᒋᐦᒡ ᐅᒥᓯᓂᐦᐄᒑᐅᑭᒥᑯᐦᒡ ᒋᓵᓰᐲᐦᒡ, ᑯᐯᒃ, ᐄᔨᔨᐤ ᑲᒻᐱᓃ ᐋᑯᑎᐦ 
ᐙᐦᒋ ᑭᓂᐙᐱᒫᑦ ᐊᓂᔮᐦ ᓂᔅᑯᒨᔓᐎᔮᓐᐦ ᐄᔨᔨᐤ ᑳ ᒥᔮᑭᓂᐎᐎᔨᒡᐦ ᐅᐦᒋ ᓂᓈᐦᑭᐤ ᓂᔅᑯᒧᐎᓐᐦ ᐋᐦ ᒌᐦ ᒥᓯᓂᐦᐅᓱᓈᓂᐎᐎᔨᒡᐦ ᑭᔮᐦ 
ᐋᐅᒄ ᓂᔮᓈᓈᑭᒋᔥᑖᑦ ᓂᓈᐦᑭᐤ ᐋᐱᑎᓰᐎᓐᐦ ᐊᓂᑎᐦ ᒑ ᒌᐦ ᐅᐦᒋ ᒌᐦᑳᔮᐱᐦᑎᑭᓂᐎᐎᔨᒡ ᐄᔨᔨᐤ ᐱᒫᑎᓰᐎᓂᔨᐤ, ᐊᑎᑎᐤ ᒑ ᒌᐦ 
ᒥᔪᐱᔨᔨᒡ ᐱᒫᑎᓰᐎᓂᔨᐤ ᐋᔑᓈᑯᓂᔨᒡ, ᒑ ᐄᔅᑯᐱᔨᐦᑖᑭᓂᐎᐎᔨᒡ ᐋᐦ ᐅᐦᒋ ᐱᑳᔅᒋᐦᐅᓈᓂᐎᐎᔨᒡ ᐅᑖᐦ ᐲᐦᒡ ᐄᔨᔨᐅᔅᒌᐦᒡ, ᒑ 
ᐃᐦᑎᑎᑭᓂᐎᐎᔨᒡ ᒋᔅᑯᑎᒫᒑᐎᓂᔨᐤ ᐅᐦᒋ ᐋᐱᑎᓰᐎᓂᔨᐤ ᑭᔮᐦ ᐋᐦ ᐅᑖᔅᑯᓈᑭᓂᐎᐎᔨᒡᐦ ᐊᐙᔨᐤ ᐅᑖᐦ ᐅᐦᒋ ᐄᔨᔨᐅᔅᒌᐦᒡ ᑭᔮᐦ 
ᐊᑎᑎᐤ ᒑ ᒌᐦ ᒥᔪᐐᒑᐱᑎᓰᒥᑐᔨᒡᐦ ᐄᔨᔨᐤᐦ ᑭᔮᐦ ᑯᐯᒃ ᐅᔅᑯᑎᒥᐦᒑᓯᐤᐦ᙮ 

ᐄᔨᔨᐤ ᐋᐦ ᐋᔔᔨᒥᐦᐄᑐᐋᓂᐎᒡ ᐋᔑ ᐱᒥᐱᔨᐦᑖᑭᓂᐎᒡ ᐋᐦ ᑎᐹᑎᑖᒡ: 

ᐋᑯᑎᐦ ᑳᐦ ᒋᔥᒋᐱᔨᐦᑖᑭᓂᐎᒡ 2004 ᑳ ᐄᒋᔥᑖᒡ ᐋᐦ ᐱᐳᐦᒡ ᑭᔮᐦ ᐅᑖᐦ ᒥᔅᑎᓯᓃᐦᒡ ᐋᑯᑖᐦ ᐋᐦ ᐃᐦᑎᑯᐦᒡ ᐊᓐ ᐙᒋᐦᒡ ᒥᓯᓂᐦᐄᒑᐅᑭᒥᒄ, 
ᐄᔨᔨᐤ ᑲᒥᔪᓂᑫᐃᔑᓐᔅ ᓀᑦᐌᕐᒃᔅ ᓂᒥᔮᐤ ᐙᐦᒋ ᐃᐦᑎᑯᐦᒡ ᒑ ᒌᐦ ᐅᔑᐦᐋᑭᓂᐎᑦ ᔓᐎᔮᓐ ᐙᐦᔨᐤ ᐋᐦ ᐄᔑ ᐋᔔᔨᒥᐦᐄᑐᓈᓂᐎᒡ ᐅᑖᐦ 
ᐄᔨᔨᐅᔅᒌᐦᒡ ᑭᔮᐦ ᑯᑎᒃᐦ ᐃᐦᑖᐎᓐᐦ ᐅᑖᐦ ᒉᐃᒥᔅ ᐯᐃᐦ ᐄᑖᐦᒑ ᐋᐦ ᐃᐦᑎᑯᐦᒡᐦ᙮ ᐄᔨᔨᐤ ᑲᒻᐱᓃ ᓀᑦᐌᕐᒃᔅ ᐋᐅᒄ ᐙᐦᒋ ᒌᐦ 
ᐅᔑᐦᐋᑖᑭᓂᐎᒡ ᓈᔥᒡ ᐋᐦ ᒌᐦ ᓂᑎᐙᔨᐦᑖᑯᐦᒡ ᐅᑖᐦ ᐄᑖᐦᒑ ᐋᐦ ᐋᔔᔨᒥᐦᐄᑐᓈᓂᐎᒡ ᐋᐦ ᐋᐱᑎᓰᓈᓂᐎᒡ ᑭᔮᐦ ᐊᐙᓂᒌ ᐋᐦ ᒌᐦ 
ᓂᑎᐙᔨᐦᑎᐦᒡ, ᐋᑯᑎᐦ ᑳ ᔒᑐᔥᑭᑮᐎᒡ ᑖᑆᐦ ᒑ ᐐᐦ ᐅᔑᐦᑖᑭᓂᐎᒡ ᑭᔮᐦ ᐋᐱᑎᓰᐎᓐᐦ ᑭᔮᐦ ᐅᑖᐦ ᒑ ᒌᐦ ᐅᐦᒋ ᐅᑎᓈᑭᓂᐅᐎᒡ 
ᐋᐱᑎᓰᓯᐅᒡ, ᒑ ᓈᑭᓂᑎᐙᔨᐦᑖᑯᐦᒡ ᐄᔨᔨᐤ ᐃᔨᐦᑎᐎᓐ, ᒋᔅᒑᔨᐦᑎᒧᐎᓐ ᑭᔮᐦ ᑭᔅᒋᐦᐅᐎᓐ ᐅᑖᐦ ᐄᔨᔨᐤ ᐃᐦᑖᐎᓂᐦᒡ᙮ ᐄᔅᑯᑎᒃ ᑳ 
ᐅᑎᐦᒋᐱᔨᒡ 2018, ᐄᔨᔨᐤ ᑲᒻᐱᓃ ᓀᑦᐌᕐᒃᔅ ᐋᑯᑎᐦ ᑳ ᒌᔑᐦᑖᑦ ᐊᓂᔮ ᒑ ᐃᔮᐱᑎᓂᔨᒡ 3000 ᑭᓨᒥᑎᕐᔅ ᐋᐦ ᐄᔅᒀᔨᒡ ᐅᑖᐦ 
ᐊᑎᒫᐲᓯᒻ ᐅᓵ ᐅᔅᑎᔅᑭᒥᒡ ᐋᐦ ᐱᒫᐹᑭᒨᔨᒡ, ᐋᐦ ᒋᔑᐱᔨᔨᒡ ᐋᐦ ᐋᔔᔨᒥᐦᐄᑐᓈᓂᐎᐎᔨᒡ ᐅᑖᐦ ᓂᑐᐦᑯᔨᓈᐱᑎᓰᐎᓂᐦᒡ, 
ᒋᔅᑯᑎᒫᒑᐎᓂᐦᒡ, ᒫᒨ ᐃᔮᒀᒥᓰᐎᓂᐦᒡ ᑭᔮᐦ ᒫᒨ ᒑ ᒌᐦ ᓯᑭᔅᒑᔨᐦᑖᑯᓂᔨᒡ, ᐅᑖᐦ ᐐᒋᐙᔨᐦᒡ ᐊᐙᔨᐤᐦ, ᐋᐦ ᐅᐦᒋ ᐊᔨᒥᓈᓂᐎᐎᔨᒡ ᑭᔮᐦ ᐋᐦ 
ᑎᑳᔥᑖᐱᔨᐦᑖᑭᓂᐎᐎᔨᒡ ᐊᐙᔨᐤᐦ ᐐᒋᐙᔨᒡᐦ ᑭᔮᐦ ᐋᐦ ᐃᔮᐱᔖᔑᔨᒡᐦ ᐋᐦ ᐄᐦᑎᑯᓂᔨᒡ ᐋᐱᑎᓰᐎᓂᔨᐤ᙮   

 
SSi ᑳᐦᓈᑖᐦ ᐋᐦ ᐋᔨᒧᑖᒡ:  

ᐊᓐ ᐙᒋᐦᒡ ᒥᓯᓂᐦᐄᒑᐅᑭᒥᒄ ᔦᓗᓈᐃᕝ, ᓍᕐᕪᐌᔅᑦ ᑌᕆᑣᕇᔅ, ᐋᑯᑖᐦ ᐋᐦ ᐃᐦᑎᑯᐦᒡ, ᐅᑖᐦ ᐄᔥᐱᒥᐦᒡ ᒌᔑᑯᐦᒡ ᐋᑯᑖᐦ ᐙᐦᒋ 
ᐋᐱᑎᓰᒥᑭᐦᒡ ᑭᔮᐦ ᐅᑖᐦ ᐅᑕᐙ ᐋᑯᑖᐦ ᐙᐦᒋ ᐱᒥᐱᔨᐦᑖᑭᓂᐎᒡ SSi Canada ᓃᔥᑖᒥᐦᒡ ᐃᐦᑖᐤ ᐅᑖᐦ ᐄᔥᐲᒥᐦᒡ ᒌᔑᑯᐦᒡ ᐋᐦ ᐅᐦᒋ 
ᓈᓈᑭᒋᔥᑖᑭᓂᐎᐎᔨᒡ ᐋᐱᑎᓰᐎᓂᔨᐤ, ᐙᐦᔨᐤ ᐋᐦ ᐄᔑ ᐊᔨᒥᓈᓂᐎᒡ, ᐋᑳ ᐋᐱᑎᐦᒡ ᒑᒀᓐ ᔮᔨᑖ ᒑ ᐄᑖᐹᑭᒧᒡ, ᐋᑳ ᒫᔮᑎᐦᒡ ᐊᔅᒌ 
ᐋᐦ ᐐᐦ ᓈᓈᑭᒋᔥᑖᑭᓂᐎᒡ, ᑭᔮᐦ ᐋᑳ ᒑ ᒌᐦ ᐙᐦᒋᐱᔨᒡ ᒑ ᒌᐦ ᐄᔥᒀᑖᒡ᙮ ᐐᔨᐙᐤ ᓃᔥᑎᒻ ᒌᐦ ᒋᔥᒋᐱᔨᐦᑖᐎᓐ ᐅᑖᐦ ᐊᑎᒫᐲᓯᒻ ᐋᑳ 
ᒥᐦᒑᑎᓈᓂᐎᐎᔨᒡ ᒑ ᒌᐦ ᐋᐱᑎᓂᔨᒡ ᐋᐦ ᐋᔔᔨᒥᐦᐄᑐᓈᓂᐎᐎᔨᒡ, Ssi ᒌᐦ ᐱᐦᑯᐦᑖᐤ ᐋᐦ ᒌᐦ ᒋᔥᒋᐱᔨᐦᑖᑦ ᑭᔮᐦ ᐋᐦ ᒌᐦ ᐱᒥᐱᔨᐦᑖᑦ 
ᐊᓂᔮ Ssi Mobile ᑭᔮᐦ QINIQ ᑳ ᐄᔑᓂᐦᑳᑖᔨᒡ ᐙᐦᔨᐤ ᐋᐦ ᐄᔑ ᐊᔨᒥᐦᐄᑐᓈᓂᐎᐎᔨᒡ ᐅᑖᐦ ᐊᑎᒫᐲᓯᒻ ᑳᐦᓈᑖᐦ, ᑭᔮᐦ ᐋᐦ 
ᐐᒑᐱᑎᓰᒫᑦ ᐄᔨᔨᐤ ᒧᐱᓕᑏ, ᐊᓂᑎᐦ ᒑ ᒌᐦ ᐃᐦᑎᑯᓂᔨᒡ ᓈᔥᒡ ᐋᐦ ᓂᑎᐙᔨᐦᑖᑯᓂᔨᒡ ᐋᐦ ᐋᔔᔨᒥᐦᐄᑐᓈᓂᐎᐎᔨᒡ ᐅᑖᐦ 
ᐄᔨᔨᐅᔅᒌᐦᒡ ᑭᔮᐦ ᐅᑖᐦ ᒉᐃᒥᔅ ᐯᐃᐦ ᑯᐯᒃ᙮ ᓈᔥᒡ ᒫᒃ ᐋᔥᑎᒦᐦᒑ, Ssi ᒌᐦ ᒋᔥᒋᐱᔨᐦᑖᐎᒡ ᐊᓂᑖᐦ ᒑ ᒌᐦ ᐄᔑ ᐋᔥᑎᐙᐦᐄᑭᓂᐎᐎᔨᒡ 
ᐄᔥᑯᑖᔨᐤ 2022 ᑳ ᐄᒋᔥᑖᔨᒡ ᐋᐦ ᐱᐳᓂᔨᒡ, ᐐᔨᐙᐤ ᓃᑳᓐ ᐋᐦ ᒌᐦ ᐃᐦᑖᒡ ᐋᐦ ᐄᐦᑎᑎᐦᒡ ᐋᑳ ᓈᔥᒡ ᒑ ᒌᐦ ᐎᓈᑎᓂᔨᒡ ᐊᔅᒌ ᐅᐦᒋ 
ᐄᔥᑯᑖᔨᐤ᙮   

 

ᐄᔨᔨᐤ ᒧᐱᓕᑏ ᒌᔮᓂᐤ ᐊᔥᑎᐲᐙᐅᓰᓈᓂᐤ ᑭᔮᐦ ᒥᓯᐙ ᐊᔥᑖᐱᒋᔥᑖᓈᓂᐤ! 

ᒑ ᒌᐦ ᐊᔨᒥᐦᐋᑭᓂᐎᑦ: 
ᒫᑎᔨᐤ ᒀᕐᒥᓐ  
ᐄᔨᔨᐤ ᒧᐱᓕᑏ ᐄᓐᒃ᙮ 
media@eeyoumobility.com 
Tel: 613-271-6464 

